Rhyddid i garu a gwasanaethu.
(Llythyr Paul at y Galatiaid_30)
11 Frodyr a chwiorydd, os ydw i’n dal i bregethu bod rhaid mynd trwy ddefod enwaediad, pam ydw i'n dal i gael fy erlid? Petawn i’n gwneud hynny, fyddai’r groes ddim problem i neb. 12 Byddai’n dda gen i petai’r rhai sy’n creu’r helynt yn eich plith chi yn mynd yr holl ffordd ac yn sbaddu eu hunain! 
13 Ydych, ffrindiau annwyl, dych chi wedi'ch galw i fod yn rhydd. Ond dw i ddim yn sôn am benrhyddid, sy’n esgus i adael i’r chwantau eich rheoli chi. Sôn ydw i am y rhyddid i garu a gwasanaethu eich gilydd. 14 Mae yna un gorchymyn sy’n crynhoi’r cwbl mae’r Gyfraith Iddewig yn ei ddweud: "Rwyt i garu dy gymydog fel rwyt ti’n dy garu dy hun." 15 Ond os dych chi’n gwneud dim byd ond cega ac ymosod ar eich gilydd, gwyliwch eich hunain! Byddwch chi'n dinistrio eich gilydd. (Galatiaid 5:11-15)
Pam oedd Paul yn cael ei erlid gan Iddewon?

Edrych mewn geiriadur am ystyr y gair ysbaddu (‘castrate’ yn Saesneg). Esbonia’r gair yn dy eiriau dy hyn.


Pan wyt ti’n meddwl bod Paul yn siarad mor gryf?



Mae Paul yma yn sôn am ryddid a ‘penrhyddid’.  Mae wedi bod yn pwysleisio fod y Cristion yn rhydd o’r baich o orfod cadw manion y Gyfraith i blesio Duw a haeddu bywyd newydd.  Ond dydy’r ffaith mai dim ond ‘credu yn Iesu Grist’ sydd raid ei wneud i gael ein hachub ddim yn golygu fod gynnon ni ryddid i wneud beth bynnag dyn ni eisiau.  Mae Paul yn dweud fod penrhyddid yn fath arall o gaethiwed!  Caethiwed i’n chwantau pechadurus.
Pa fath o ryddid oedd Iesu wedi ei brynu i’r Galatiaid?


Pa fath o ymddygiad oedd Paul yn rhybuddio yn ei erbyn?


Roedd Paul wedi dweud ar ddechrau ei lythyr at y Galatiaid fod y Cristion yn rhydd o ofynion y ‘ Gyfraith’, ond yma mae’n sôn am y ‘Gyfraith’ mewn termau positif.  Mae’n sôn am wir ystyr a phwrpas y Gyfraith.  (Roedd yr Iddeweiddwyr wedi camddeall pwrpas y Gyfraith.)  I Paul, fel i Iesu, y gair ‘cariad’ sy’n crynhoi neges y Gyfraith: "Rwyt i garu dy gymydog fel rwyt ti’n dy garu dy hun."
Dydy’r Cristion ddim yn gorfod cadw’r ‘Gyfraith’ Iddewig er mwyn cael ei dderbyn gan Dduw. Mae Cristion yn iawn gerbron Duw am fod Iesu Grist wedi marw yn ei le. Ond, unwaith mae person wedi dod yn Gristion mae o, neu hi, eisiau plesio Duw, a’r ffordd i wneud hynny ydy drwy fod yn ufudd i’w orchmynion.  A’r gorchymyn pwysicaf ydy’r gorchymyn i garu – caru Duw, caru ein cyd-Gristnogion, caru pobl eraill (pwy bynnag ydyn nhw – hyd yn oed os ydyn nhw’n elynion i ni!). Mae’r Ysbryd Glân yn helpu Cristnogion i wneud hyn. 

